
爲莊田永業

　〈按嘉靖初差科道官查勘稱靜海縣原額一十九里編户二千三百十餘年來逃移絕減已過其半止倂得八〉

　〈里人户九百而已皆因木縣地土盡爲　皇親勢家所奪無復餘地可以耕種用弊至此〉

擢南京左副都御史雍泰爲南京户部尙書旣而罷之

　〈泰陝西咸寧人風度稜峻山進士爲知縣御史廉憲廵撫所至輒有遺愛紀綱肅然人不敢于以私廉憲山西〉

　〈時以事捶太原知府伊珍爲珍所訐奏繫詔獄左遷湖廣參政尋擢廵撫宣府參將李傑不法部下訢于泰將〉

　〈劾奏之傑庭參謝罪泰按軍法呼左右縛傑大棍撻之三十三軍股栗傑有奧援泰遂以擅打將官劾罷旣而〉

　〈尙書馬文升劉大夏交薦之言官潘鐸等復䟽泰有敢死之節克亂之才許進素善泰薦之起爲南京操江副〉

　〈都爲當事者所阻致仕仍罰米千石芻千束輸宣府文升大夏幷潘鐸等數十人皆以舉泰罰米有差〉

十二月吏部左侍郎兼翰林學士張元禎卒

　〈元禎南昌人濳心性理之學探索經傳頤奧所著書多未脱槀學者稱東白先生元禎入仕籍四十餘年而退〉

　〈居于家者三十年晚年以纂修再出遂爲時輩所忌詆其營求入閣賫恨没于京論者以爲不若章德𢡟晚節〉

　〈堅志不出爲高云〉

戊辰〈正德三年〉

正月李夢陽下錦衣獄

　〈翰林修撰康海救之乃得釋〉

南康縣民吳登顯等三家端午競渡以擅造龍舟捕之籍

其家自是人不帖席○吏部尙書許進落職爲民調兵部

尙書劉宇代之

二月會試天下舉人命少傅大學士王鏊掌詹事府吏部

--

尙書兼學士梁儲爲考試官取邵銳等三百五十人

三月廷試賜吕柟景陽戴大賓等進士及第出身有差○

改翰林院編修顧淸等爲部屬官先是焦芳子焦黃中旣

會試中式芳意欲處以大魁旣而衆論取吕柟爲第一黃

中居二甲首芳謂諸執事抑之遂謀所以傾之改淸等官

授黃中檢討及劉宇之子劉仁等六七人俱爲庶吉士數

月黃中與仁等皆擢編修○下御史徐禎獄謫戍邊未行

死于獄

　〈禎江西新金人初知江陰縣政績顯著適朝覲吏部奏禎天下治行第一徵爲御史差廵長蘆鹽課不從當事〉

　〈割送餘鹽銀兩遂有此禍天下𡨚之〉

南京户部尙書楊廷和入內閣參預機務尋加太子太保

　〈廷和四川新都人年十二舉鄉試〉

逮前摠制三邊都御史楊一淸至京釋不治時以其築邊

太費也王鏊爲言曰一淸有高才重望爲國修邊乃可以

爲罪乎李東陽亦力救之乃得釋放還○前太子太保吏

部尙書王恕卒年九十三贈太師謚端毅

　〈恕平生好學至老不倦所著有漕河通志介菴奏議石渠意見經籍格言等書〉

八月逮劉大夏下獄王鏊屠滽力爲之辨謫戍肅州衛

大學士王鏊致仕

　〈鏊見時事日非居常戚然不樂遂累䟽乞休歸鏊性好學多所論著嘗擬作守溪震澤長語行于世閒多確諭〉

